
Radharc 1
JOHN: Is mise John.
EDWARD: Is mise Edward.
JOHN & EDWARD: Agus le chéile, is muidne John agus Edward/Jedward. Ar chuala sibh muid ag ceol?…níl muid chomh maith sin!
JOHN: Bhuel, tá a fhios acu sin! Sin an fáth a bhfuil Simon Cowell agus na péas ar ár lorg.
EDWARD: coireanna in éadan an cheoil – is cosúil! Sin an fáth a bhfuil muid anseo i bhfolach.
JOHN: Tá mise ag dúil go mór leis an dráma seo a fheiceáil.
EDWARD: Tá agus mise!!! An bhfuil a fhios agat teideal an dráma? Peadar Pan.
John: Cad é faoi Peadar peann luaidhe ha ha. Nó Peadar rialóir nó Peadar scriosán! An bhfuair sibh sin? Peadar Pan an t-ainm atá air, ach dúirt mise peadar peann luaidhe...... 
Edward: Cá mhéad uair a dúirt mé leat... nuair a chaithfidh tú é a mhíniú, níl sé greannmhar!!!
JOHN: Cibé ar bith, dé ghnáth, fásann páistí suas de réir a chéile - agus - lá amháin  - is daoine fásta iad. Ach, ní raibh an scéal sin amhlaidh le Peadar Pan agus na gasúir chaillte. Bhí siad ag iarraidh bheith óg go deo. 
Edward: ÓG GO DEO!  a deir tú. Ní thig le duine ar bith bheith óg go deo.....ach amháin má úsáideann tú cuid mhór Oil of Olay. 
JOHN: Haigh, cé atá ag insint an scéil seo!!! Bhí cónaí ar Pheadar agus na gasúir chaillte in áit iontach, áit speisialta, áit dhraíochta, áit nach raibh........
EDWARD: Ó Ó Ó tá a fhios agam an áit!!!  Bhí cónaí orthu i gCill Uaighe!!!
JOHN: Ní raibh, a amadáin!
EDWARD: Ó Ó Ó Ó Ó, tá a fhios agam,  bhí cónaí orthu sa Pholl Ghlas!!!
JOHN: Ní raibh a óinseach.......... bhí cónaí orthu i dTír na hÓige.  Ní raibh daoine fásta ar bith i dTír na hÓige ach amháin an suarachán sin Captaen Hook agus a chomrádaithe.
EDWARD: Captaen Hook a deir tú..... Cá bhfuil sé? Ná lig dó mé a fháil....le do thoil! Ááá!
John: Socraigh síos, socraigh síos, níl sé anseo.
Edward: Ach, dá mbeadh sé anseo, thabharfainn seo agus seo agus seo dó agus sin agus sin. 
JOHN: Seo chugainn Hook anois
EDWARD: Cá háit? Aááá! Tá mé buartha a Hook ní raibh mé ach ag magadh. Le do thoil, a John, cuidigh liom. Fán bomaite. Níl sé ann. Bhí tusa ag iarraidh bob a bhualadh orm ansin ........níl sin deas a John.
John: SSSSSSHHHH! Tá duine éigin ag teacht. Ó, Ó. Rith leat! Simon Cowell atá ann. Rith...... bainigí sult as an dráma. Tosaíonn an scéal sa naíolann i dteach Wendy. Tá Micheál agus Seán ag súgradh. Is foghlaithe mara iad!

Radharc 2 
Páistí ag súgradh – tormán uafásach á dhéanamh acu.
Micheál: Glac sin, a Hook 
Seán: Glac seo, a Pheadair...... 
Téann siad ar aghaidh mar seo. Tá Wendy sa choirnéal ag súgradh le bábóga. Tagann Daidí isteach. Níl sé sásta. 
Daidí: Cad é atá ar siúl istigh anseo? Bígí ciúin!!! Tá mé féin agus Mamaí ag déanamh réidh don chóisir. Beidh na haíonna ag teacht gan mhoill.
Seán: Ach, a Dhaidí, ní raibh muid ach ag súgradh. Is foghlaithe mara muid. Is mise Peadar Pan agus is é Michael Hook.
Daidí:  Hook agus Peadar Pan!!! Tá mise dubh dóite leis an amaidí seo. Tá an locht ortsa a Wendy. Tusa agus do chuid finscéalta. Tá mo sháith agam, tá mé bréan díobh. Tá tú rómhór anois don amaidí seo. Nuair a bhí mise ar comhaois leatsa bhí mé amuigh ag obair ó dhubh go dubh, Domhnach is Dálach le bia a chur ar an tábla. 
Wendy: Ach, a Dhaidí, ní scéalta iad, tharla na rudaí seo, bhí cath uafásach idir Hook agus Peadar. Bhain Peadar an lámh de Hook agus d’ith crogall fíochmhar í agus....
Daidí:  STAD!!! Bí ciúin!!! Is leor sin, beidh tusa ag dul isteach chuig seomra leat féin amárach agus ní bheidh tú ábalta na scéalta seo a insint do na gasúir níos mó.
Wendy: Ach, ach, a Dhaidí.
Daidí: Sin deireadh an scéil anois! Bain sult as d’oíche dheireanach sa seomra seo.
Imíonn Daidí agus tosaíonn Wendy a chaoineadh.
Micheál: Ná bí ag caoineadh, a Wendy, beidh gach rud maith go leor.
Tagann Peadar isteach.
Peadar: Tá an ceart ag do dheartháir, a Wendy, beidh gach rud maith go leor. Tá mise anseo anois.  
Seán agus Micheál: Cé thusa?
Peadar:  Cé mise? Is mise an laoch is cróga i dTír na hÓige, Is mise an te a throid ar feadh trí lá le Captaen Hook, is mise an te a rinne dinnéar dá lámh agus a thug an lámh chéanna don chrogall is mó i dTír na hÓige agus is mise an te atá mar cheannaire ar an mheitheal is fearr i dTír na hÓige - na gasúir chaillte!!!
Seán: Agus ní dhéanann sé mórtas ar chor ar bith!
Wendy Ó, a Pheadair, tháinig tú ar ais faoi mo choinne. Ó, a Pheadair, bhí a fhios agam go dtiocfá ar ais. Ó, a Pheadair, ní fhaca mé gasúr chomh dathúil, chomh láidir, chomh cróga leat riamh. Ó, a Pheadair, abair go mbeidh tú liom go deo.
Peadar. Socraigh síos, a chailín. An dóigh a bhfuil tusa ag caint ansin, beidh muid pósta roimh i bhfad! Sin an rud nach dtuigeann na mná - is ainmhí fiáin é Peadar Pan. Ní éan tí é! Caithfidh sé eitilt go hard sa spéir leis féin ...... nó leis na héin eile in amanna. 
Tinker: MMMMHHHHH
Peadar: Agus le Tinkerbell fosta, ar ndóigh!!!
Tá Tinkerbell sásta anois
Peadar: Ní maith liom an teach seo. Tá boladh millteanach ann, silim gur do thuismitheoirí atá ann a Wendy!!! Rachaidh muid linn!!
Wendy: Rachaidh muid cá háit?
Peadar:  Chuig Tír na hÓige ar ndóigh. Níl de dhíth orainn ach dornán dusta sióige agus thig linn eitilt ann....
Wendy: Ach, cad é faoi Mhamaí agus Daidí.... ní bheidh siad sásta.
Peadar: Ní bhíonn daoine fásta sásta in am ar bith. Bíonn siad i gcónaí cantalach. Ní gá duit ach amharc ar an lucht féachana. Tá na daoine fásta uilig gruama gránna. Go háirithe an duine sin.... ÚÚÚÚÚÚÚÚÚ!!!
Seán: An bhfuil cead againn dul, a Wendy, le do thoil.....le do thoil? Thig linn dul i ngleic le Hook agus a lámh eile a thabhairt don chrogall!
Peadar: Sin an spiorad. A Tinkerbell, croith an dusta orthu, tá muid ag cur amú ama anseo. 
Croitheann Tinkerbell a ceann. Ansin caitheann sí an dusta orthu.
Radharc 3
Tá Smee leis féin ar an ardán ag scuabadh
Mr Smee: Ó ní fhaca mé sibh ansin. An tUasal Smee an t-ainm atá orm. Is mise an leaschaptaen ar an long seo. Ní fhreagraím do dhuine ar bith ach amháin an captaen. Ach, leis an fhírinne a dhéanamh, sílim gur leor sin. A Smee, déan seo, a Smee, déan siúd! Lá de na laethanta seo, tá mise ag dul a thabhairt cic do Hook agus ansin beidh mé féin mar chaptaen. Ní bheadh orm pioc oibre a dhéanamh agus ansin....
Hook: A SMEE, A SMEE, cá bhfuil tú? Goitse anois!! A SMEE, A SMEE .
Mr Smee Ó, ó, ó! Seo chugainn an captaen. Ó Ó! cad é a dhéanfaidh muid? Ó Ó! 
Hook: SMEE, cad é atá tú a dhéanamh? Cén fáth a bhfuil tú ag caint leis na hamadáin seo. Tá obair le déanamh againn.
Mr Smee: Áai, áai a Chaptaein, áai, áai. Tá mé réidh anois a Chaptaein!!! Cad é ba mhaith leat?
Hook: Cad é ba mhaith liom? Inseoidh mé duit an rud ba mhaith liom. Ba mhaith liom cloigeann Pheadair Pan ar an phláta sin.
Mr Smee: Áai áai a chaptaein, áai áai, déanfaidh mé anois é. ......um, cén dóigh a ndéanfaidh mé sin?
Hook: Amach as mo bhealach a Smee. Tá plean agam.
Mr Smee: Tá plean ag an Chaptaen, tá plean ag an Chaptaen, tá plean ag an Chaptaen. Cad é an plean? Cad é an plean?
Hook: Druid do bhéal ar feadh dhá bhomaite agus inseoidh mé duit.
Mr Smee: Druid do bhéal agus inseoidh sé duit, druid do bhéal agus inseoidh sé duit.
Hook: Ba mhaith liom é a cheapadh i ngaiste. Tá a fhios ag gach mac máthar an dóigh a mbíonn Pan. Bíonn sé i gcónaí ag iarraidh bheith ina laoch, an fear mór agus úsáidfidh muid sin ina éadan. Tá muid ag dul a fhuadach Tiger Lily agus nuair a thiocfaidh Pan lé hí a shábháil, beidh muid ag fanacht!!!
Mr Smee: Beidh muid ag fanacht, beidh muid ag fanacht.
Hook: Ullmhaigh na fir.
Mr Smee: Ullmhaigh na fir
Hook:  Tá muid ag dul i dtír. 
Mr Smee: Tá muid ag dul i dtír.
Hook: An bhfuil na gunnaí réidh?
Mr Smee: An bhfuil na gunnaí réidh?
Hook: A Smee, déan rud éigin fiúntach agus stad de bheith ag scairteadh i mo chluas!!!
Mr Smee: A Smee, déan rud éigin fiúntach agus stad de bheith ag scairteadh i mo chluas!!! 
Amharcann Hook air agus déanann sé iarracht é a chiceáil.
Mr Smee: Tá mé buartha a chaptaein. Tá mé ar bís. Tá muid ag dul a ghabháil Peadar Pan........a Chaptaein, cad é a dhéanfaidh muid leis?
Hook:  Déanfaidh muid Peadar a chéasadh agus ansin déanfaidh muid é a thabhairt don chrogall - beidh an crogall beo air ar feadh seachtaine. Ansin beidh díoltas bainte amach agam!!!
Píoráidí: Tír romhainn! Tír romhainn! Tá muid ann a Chaptaein.
Hook: Faigh Tiger Lily agus maraigh duine ar bith a chuireann isteach ar an phlean.

Radharc 4
Peadar, Wendy, Tinkerbell, Micheál, Seán, agus na gasúir chaillte.
Gasúr 1: Tá Peadar Pan ar ais, Tá Peadar Pan ar ais.
Gasúir uilig: Tá Peadar ar ais!!!
Peadar: Dia daoibh a ghasúra, tá súil agam nach raibh sibh maith nuair a bhí mé ar shiúl.
Gasúr 2: Ní raibh a Pheadair, bhí muid iontach dalba.
Gasúr 3:  Uhhh, cé seo?
Gasúr4: Tá girseach ag Peadar, tá Peadar i ngrá.
(Níl Tinkerbell sásta)
Gasúr 5: Uhhh, ar thug tú póg di.
Gasúr6: A Pheadair, an bhfuair tú máthair dúinn?
Peadar: Seo Wendy....am, am, cara liom, agus a deartháireacha, Micheál agus Seán. 
Gasúr 1: Tá fáilte romhaibh chuig Tír na hÓige
Gasuir uilig: Fáilte romhaibh, ar mhaith libh greim bia?
Micheál: Ó, tá mo bholg thiar i mo dhroim leis an ocras. An bhfuil torthaí ar bith agaibh?
Tosaíonn Peadar agus na gasúir a gháire
Peadar: Tá gach saghas bia againn anseo.
Gasúr 2: Cad é a bheas agaibh?
Seán: Ba mhaith liom oráiste.
Wendy: Ba mhaith liom sicín.
Micheál: Milseáin, milseáin, milseáin!!!
Peadar: Seo daoibh, bainigí sult as.
Tosaíonn na gasúir a ithe, amharcann Wendy agus a deartháireacha thart
Gasúr 3: Tá an dinnéar seo thar a bheith blasta.
Gasúr 4: Glac cuid den fheoil sin, tá sí ar fheabhas.
Peadar: Aontaím leat ansin, a mhic.
Gasúr 5: Slog sin siar go gasta, a Wendy, nó íosfaidh Tootles é.
Tootles (Gasúr 6): Hey, níl sin cothrom
Gasúr 3: Tá Tootles mar a bheadh bosca bruscair ann, itheann sé gach rud!!!
Wendy: Ach níl rud ar bith ann?
Gasúir: Cad é a dúirt sí?
Micheál: níl rud ar bith ann. Tá sibh ag ithe aeir.
Gasúir. Nach dtig libh na plátaí móra a fheiceáil?
Peadar: Caithfidh tú do shamhlaíocht a úsáid.
Tootles: Druid do shúile agus cuir i gcéill. Déan an rud a dhéanann tú nuair a bhíonn tú ag súgradh.
Druideann siad a súile agus osclaíonn siad iad arís – tagann aoibh an gháire orthu.
Seán: Bháú, amharc ar an bhia
Wendy: Tá sé dochreidte!!!
Michael: Ium Ium. Bolg lán, Peadar Pan.
Gasúr 1: Tá duine éigin ag teacht. Bígí réidh.
Tógann siad na huirlisí troda
Peadar: Tá sé maith go leor, níl ann ach Nibs.
Gasúr 2: A Nibs! Scanraigh tú muid ansin, cad é atá cearr leat?
Nibs: A Pheadair, a Pheadair, tá drochscéal agam duit. Tá Tiger Lily i mbaol. Ghabh Hook í agus d’fhág sé teachtaireacht, á rá go maróidh sé í, mura dtéann tú chuige.
Tá uafás ar gach duine.
Peadar: Más mian leis troid, gheobhaidh sé troid.
Wendy: A Pheadair, ní thig leat dul, maróidh sé thú.
Gasúr 3: A Pheadair, tá sé rochontúirteach, rachaidh muid leat. 
Nibs: Dúirt Hook go maróidh sé TigerLily má théann duine ar bith leat.
Peadar: Rachaidh mé liom féin, níor mhaith liom TigerLily a chur i mbaol. 
Ritheann Tinkerbell chuige agus cuireann sí a lámha air agus croitheann sí a ceann.
Peadar: Caithfidh mé dul Tink. Dá mbeadh duine ar bith agaibhse i dtrioblóid, rachainn fá bhur gcoinne. Níl Hook ag iarraidh TigerLily a mharú, tá sé ag iarraidh mise a mharú, caithfidh mé an áit s’aici a ghlacadh.
Wendy: Ó, a Pheadair, bí cúramach. Tabharfaidh mé aire do na gasúir go dtí go dtiocfaidh tú ar ais.
Gasúr 1: Níl sé ag teacht ar ais a Wendy.
Gasúr 2: Tá an rud ceart á dhéanamh agat, a Pheadair. 
Gasúr 3: Tá tú ar an ghasúr is cróga i dTír na hÓige.
Peadar: Go raibh maith agaibh go léir. A Wendy, is tusa an mhamaí agus a Sheáin, is tú an ceannaire nua. A Ghasúra, ná déanaigí dearmad ar na rialacha, níl rialacha ar bith ann.  Slán agaibh uilig!
Tosaíonn gach duine a chaoineadh.
Micheál: Slán slán, a Pheadair Pan.
Radharc 5
Tá TigerLily ina suí ar an ardán agus rópaí uirthi.
Hook: Cá bhfuil Pan? Bhí a fhios agam go mbeadh eagla air. 
Mr Smee: Tá eagla air romhat a Chaptaein, tá a fhios aige go bhfuil tú róláidir dó.
Hook: Bí ciúin a Smee, agus lig dom mo mhachnamh a dhéanamh air seo.
Siúlann Peadar isteach
Peadar: ÚÚÚÚÚ, cad é an boladh sin? An iasc lofa atá ann? Gabh mo leithscéal a Hook, ní fhaca mé thú ansin.
Hook: Pan
Peadar: Hook, an bhfuil lámh chuidithe de dhíth ort? Ó, gabh mo leithscéal, a Chaptaein, rinne mé dearmad. 
Hook: Síleann tú go bhfuil tú greannmhar, a Pheadair, ach cuirfidh mise deireadh le do chuid amaidí. 
Peadar: Ní shílim go bhfuil mé greannmhar, tá a fhios agam go bhfuil mé greannmhar, ach tá d’aghaidh níos greannmhaire!
Hook: Sin é, tá mó sháith agam, gabh an maistín sin anois!!!
Faigheann siad greim ar Pheadar, níl sé ábalta bogadh agus cuireann siad na rópaí air.
Peadar: Maith go leor, maith go leor, caithfidh sibh TigerLily a shaoradh anois.
Hook: Ní chaithfidh mé rud ar bith a dhéanamh, a mhic, tá sise ag dul san uisce leat!!! Há há há.
Peadar: Is nathair shlíocach shuarach thú a Hook. 
Hook: Go raibh maith agat as do chuid focal cineálta, a Pheadair. Anois, siúlfaidh tú an planc.
Ritheann Cairde Pheadair isteach. Troideann siad agus titeann Hook chun talaimh.
Seán: Glac sin, a Hook! 
Ritheann cairde Hook ar shiúl agus tá sé fágtha leis féin. 
Wendy: An bhfuil tú maith go leor, a Pheadair?
Peadar: Tá anois, a Wendy. Anois, a Hook, sílim go siúlfaidh tusa an planc. 
Hook: ÁÁÁÁÁÁ, le do thoil. Na déan sin orm, ní raibh mé ach ag magadh leat, a Pheadair. 
Peadar: Feicim do chara san uisce, abair leis go raibh mé ag cur a thuairisce!
Amharcann gach duine ar an chrogall, atá ag fanacht go foighneach san uisce. 
Hook: ÁÁÁÁÁÁ! cuidigh liom, SMEEEEEEEEEEEE!!!!! 
Ritheann sé amach agus an crogall sa tóir air.
Peadar: Cén fáth ar tháinig sibh anseo fá mo choinne, bhí sin iontach dainséarach, nach bhfuil ciall ar bith agaibh........... Tá mé buartha, shábháil sibh mé, go raibh maith agaibh!
Wendy: Is cara mór thú a Pheadair. Sin an fáth ar tháinig muid ar ais.
Nibs: Is níos mó ná cara thú, a Pheadair, is ball teaghlaigh thú!
Michael: Cara
Peadar: Go raibh maith agaibh go léir, ach sílim go gcaithfidh muid uilig dul abhaile anois. Bhí spraoi agus spórt againn anseo, ach tá Mamaí agus Daidí ag fanacht linn sa bhaile.
Wendy: Tá an ceart agat a Pheadair! 
Seán: Abhaile linn!

Radharc 6
Mamaí agus Daidí ag fanacht sa bhaile.
Daidí: Cá bhfuil na páistí? Cén fáth a raibh mé crosta leo? Tá súil agam go bhfuil siad maith go leor. 
Wendy: Ó, a Dhaidí, tá muid ar ais.
Seán: Ní chreidfeá an méid a tharla dúinn!!!
Daidí: Cé atá amuigh ansin? An long é sin sna scamaill? Sílim go bhfaca mé an long sin áit éigin roimhe seo. Ó tá a fhios agam, chonaic mé é nuair a bhí mé óg, i dtír i bhfad ar shiúl ón áit seo.
Michael. Slán slán, a Pheadair Pan.

